
ర్బంధము సేసి కైకొనిరి గ్రక్కునఁ దన్మహనీయదక్షిణ

స్కంధముమీఁద నున్నమణికమ్రసుధారసహేమకుంభమున్. 95



తే. అమృతకుంభంబుఁ గైకొని యసురవరులు, వేఱ యొకచోట వేలంబు విఱిసియుండి

రమరులకు నీక యప్పదార్థముఁ గడంగి, తార విభజించి భుజియించువారుఁ బోలె. 96



వ. అవ్విధం బెఱింగి హరవిరించులు విష్ణు రావించి గోత్రకలహంబు మాన్ప నిఖిలమాయోపాయవిద్యావిదుండ వగు నీవ యెఱుంగుదు మాకు నిం కిక్కడ నుండం బని లేదు పోయివచ్చెద మని యామంత్రణంబు సేసి నిజస్థానంబుల కరిగినయనంతరంబ. 97



తే. కైటభారాతి యక్కార్యగతికిఁ దగిన, యనువు చింతించి యసురుల నవమతింప

సురల కమృతంబు నొప్పింప వెరవు దెలిసి, యరిగె నంతర్హితుం డయి యద్భుతముగ. 98



వ. ఇవ్విధంబున హరి యంతర్ధానంబు చేసిన ముహూర్తమాత్రంబున. 99



శా.ఆకాశంబుననుండి డిగ్గె నొకనీరాంభోజపత్రాక్షి ది

వ్యాకారంబును దివ్యమాల్యములు దివ్యాలంకృతు ల్దివ్యవ

స్త్రాకల్పంబులు దివ్యగంధములు నాహా పుట్టఁ జేయంగ నా

కౌకశ్శ్రేణికి దైత్యపఙ్క్తికిని విద్యుల్లేఖచందంబునన్. 100



క. బృందారకపథమున దిగి, యిందీవరపత్రనేత్ర యిరువంకలవా

రుం దమక తమక యిటు రా, యిం దనంగా రెండువీళ్ళయెడమున విడిసెన్. 101



వ. నిలిచి హావభావవిలాసంబులన దేవాసురులం భ్రమియింపం జేయుచు స్కంధావారమధ్యంబున. 102



సీ. పాకశాసనునకుఁ బరిహాసవచనంబుఁ గాలకేయునకు శృంగారలీల

వైవస్వతునకు భూవల్లరీనటనంబు కరటిదానవునకుఁ గలికిచూపు

పాశపాణికిఁ గుచప్రాంతోరుదర్శనం బంధకాసురునకు నలఁతినగవు

ధననాయకునకు నుత్కంఠావిశేషంబు మహిషునకును నర్మమర్మకలన

తే. గంధవహునకు సిగ్గు జలంధరునకుఁ, గలికితనము బావకునకుఁ గౌను బలికి

వలపు నటియించుచును వారవార తనకుఁ, దాన వారికి వారికి నైనయట్లు. 103



తే. అందఱను బ్రమవెట్టుచు నవ్వధూటి, యెవ్వరికిఁ దాను బ్రమయక యెడనయుండె

దానిపై వాలి చొక్కె నందఱమనములు, గంధఫలిమీఁద వాలు భృంగములపగిది. 104



తే. అసురులకు దేవతలకు నయ్యవసరమునఁ, బాలుపోకుండె నప్పు డప్పద్మనయన

యుభయవాదులు గూడి యయ్యుత్పలాక్షి, పాదపంకజములకును బట్టులైరి. 105



వ. మఱియు విష్ణుమాయావిశేషంబున. 106



క. ఇది చెప్పినట్ల చేయుదు, మిది పంచినయట్ల నడతు మిది కళ్యాణా

భ్యుదయనిధానము మాకని, హృదయంబులఁ దలఁచుచుండి రిరు దెసవారల్. 107

		 ఈ పేజీలో చివరి మార్పు 5 జూన్ 2020న 01:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

